
Azərbaycan həqiqətlərini  dünyaya 
çatdırmaq üçün Prezident İlham 
Əliyev, demək olar ki, aparıcı teleka-
nallara və informasiya agentliklərinə 
ardıcıl müsahibələr verir. Bu məsələdə 
dövlətimizin  başçısı sentyabrın 27-dən– 
ordumuzun  əks-hücum əməliyyatlarına 
başlamasından ötən müddətdə 
Azərbaycan həqiqətlərini dünyaya çatdır-
maq məqsədi güdür. Bu, eyni zamanda,  
ölkə rəhbərinin, həm də təbliğata mühüm 
önəm verdiyini, bununla da bütün siyasi, 
diplomatik istiqamətlərdəki uğurları 
şərtləndirdiyini göstərir. 

Burada bir məqamı xüsusi vurğu-
lamaq istərdik. Bəzi hallarda jurnalistin 
indiki müharibə ilə bağlı ədalətsiz, haqsız 
yanaşması da diqqət çəkir və belə hal-
larda dövlətimizin başçısı təmkin, səbr 
nümayiş etdirərək, sualları son dərəcə 
dəmir məntiqlə cavablandırır, Azərbaycan 
həqiqətlərini dünyaya, beynəlxalq aləmə 
çatdırır. 

Prezident İlham Əliyevin oktyab-
rın 28-də Almaniyanın ARD televiziya 
kanalına müsahibəsi zamanı bunun bir 
daha şahidi olduq. Məsələn, müxbirin– 
“iddia edirlər ki, Azərbaycan Ordusu 
tərəfindən döyüşlərdə kasetli raketlərdən 
istifadə olunur. Hətta bu barədə “Amnesty 
International” və “Human Rights Watch” 
təşkilatlarından bəzi dəlillər var.  Nəyə 
görə Siz bu növ silahlardan istifadə edir-
siniz?” – sualına cavabında dövlətimizin 
başçısı deyib: “Biz onlardan istifadə 
etmirik. Biz özümüzü müdafiə edirik. 
Biz “Amnesty International” və “Human 
Rights Watch” təşkilatlarını Azərbaycana 
dəvət etmişik. Əfsuslar olsun ki, onlar 
hadisələri yalnız Ermənistan tərəfindən 
işıqlandırırlar. Onlar bura gəlmək üçün 
bizə müraciət etməyiblər. Ona görə bizdə 
onların qərəzliliyi ilə bağlı böyük şübhələr 
var”.

Azərbaycan Prezidentinin jurnalistin 
sonrakı sualına dürüst cavabı da ARD 
televiziya kanalı əməkdaşının, belə 
demək mümkünsə, qərəzli olduğunu, 
Ermənistanın işğalçılıq siyasətinə göz 
yumduğunu təsdiqlədi. Ölkə rəhbəri 
təkidlə “Human Rights Watch” təşkilatının 
Azərbaycana– Gəncəyə, Tərtərə 
gəlmələrinin, ermənilərin hücum etdiyi 
insanlarla görüşmələrinin zəruriliyini 
bildirdi. Belə də həmin təşkilatın 
nümayəndələrində ballistik mərminin kim 
tərəfindən tədbiqi barədə ətraflı anlayış 
yaranacağını, bununla əlaqədar ortada 
peyk gürüntüsünün, digər dəlil-sübutların 
olduğunu da vurğuladı.         

Dövlətimizin başçısı “Human Rights 
Watch” və “Amnesty International” 
təşkilatlarının bu vaxtadək  Azərbaycana 
qarşı çox aqressiv münasibətlər 
bəslədiklərini, onların heç vaxt işğalçı 
ölkədə insan haqlarının pozulması ilə 
bağlı şərh vermədiklərini, Ermənistan 
həbsxanasında jurnalist ölümünə, 
əsas müxalifət partiyasının rəhbərinin 
həbsinə, sabiq prezidentlərin məhkəmə 
işinin gedişinə səssiz qaldıqlarını da 
diqqətə çatdırdı. Eyni zamanda,  bunun 
səbəbini də açıqladı: “Çünki onların 
təşkilatlarında erməni əsilli insanlar var və 
bu təşkilatlardan, əsasən, Azərbaycanın 
imicinə xələl gətirmək üçün istifadə olu-
nur. Lakin buna baxmayaraq, biz onları 
dəvət etdik, qoyun, onlar gəlsinlər və 
gördüklərini desinlər”.

Sözügedən müsahibədə jurnalistin 
qərəzini ifadə edən daha bir sualı və ona 
Azərbaycan Prezidentinin tutarlı cavabını 
da diqqətə yönəltmək istərdik. Beləliklə:  

– Biz orada, bu ərazidə olduqda bizdə 
bir sual ortaya çıxdı. Nəyə görə Qarabağ 
Azərbaycan üçün belə önəmlidir? Orada 
resurslar var, yoxsa bu, bir rəmzi məna 
daşıyır?

– Elzas və Lataringe sizin üçün 
önəmlidir? Bavariya sizin üçün önəmlidir? 
Yaxud Reyn-Vestfaliya? Bu, bizim tor-
paqdır, beynəlxalq səviyyədə tanınan 
bizim ərazimizdir. Bu, resurslar məsələsi 
deyil. Əsas resurslar burada, Bakıdadır. 
Bu, ədalət məsələsidir, bu, milli qürur 
məsələsidir və bu, beynəlxalq hüquq 
məsələsidir. Beynəlxalq hüquq və bütün 
beynəlxalq ictimaiyyət Dağlıq  Qarabağı 
Azərbaycanın ayrılmaz hissəsi kimi 
tanıyır. Biz ədaləti bərpa edirik və biz BMT 
Təhlükəsizlik Şurasının 27 il ərzində kağız 
üzərində qalan qətnamələrini icra edirik.

Yeri gəlmişkən, müsahibədə verilən 
digər sualların, demək olar ki, hamısı 
işğalçının müdafiəsi yönündə idi. La-
kin yuxarıda vurğuladığımız kimi, bü-
tün bu ədalətsiz, haqsız  yanaşmaları 
dövlətimizin başçısı təmkinlə, fakt və 
dəlillərlə ifşa etdi. 

Jurnalist müsahibədən əvvəl 
bu müharibənin başlanılma səbəbi, 
Ermənistanın haqsız mövqeyi, işğalçılıq 
siyasəti, Azərbaycanın ədalətli mübarizəsi 
haqqında ətraflı məlumat toplamalı idi. 
Bəlkə də belə deyil – o, münaqişənin 
istər tarixi kökləri, istərsə də son illərdəki 
vəziyyət barədə tam xəbardar idi. Sadəcə 
yazının əvvəlində diqqətə çatdırdığımız 
kimi, dünya erməniliyinin və islamofob 
dairələrin dünyada kifayət qədər güclü 
mövqelərə malik olmaları səbəbindən 

özünü məlumatsız kimi göstərirdi, əsl 
həqiqətləri dilə gətirməyə mane olurdu.     

Biz yalnız Nikol Paşinya-
nın hakimiyyətə gəldiyi vaxtdan   
Azərbaycanın sentyabrın 27-də əks-həmlə 
əməliyyatlarına başladığı müddətədək 
həyata keçirdiyi təxribatçı fəaliyyətə qı-
saca nəzər salmaqla haqq-ədalətin kimin 
tərəfində olduğunu göstərə bilərik:  

– baş nazir Nikol Paşinyan 
Ermənistan parlamentinə müraciətində 
Azərbaycanın işğal olunmuş ərazilərində 
qurulmuş qanunsuz rejimin danışıqlar-
da iştirak etməsi məsələsini qaldırıb. 
Bununla da o, danışıqların formatını 
şübhə altına almağa başlayıb və müxtəlif 
tədbirlərdə bunu dəfələrlə təkrarlayıb;

 – baş nazir seçildiyi günün səhəri 
Paşinyan həyat yoldaşı ilə birlikdə 
Azərbaycanın işğal edilən Dağlıq Qa-
rabağ bölgəsinə səfəri çərçivəsində 
Xankəndidə Azərbaycanın Şuşa şəhərinin 
işğalının qeyd olunmasında iştirak edib, 
burada “düşmənin qarşısının alınması” 
mexanizminin təkmilləşdirilməsi məsələsi 
barədə fikirlərini bölüşüb, Şuşada erməni 
dram muzeyini açıb;

– Moskvada rus-erməni iş adamları ilə 
görüşən Paşinyan açıq şəkildə “Artsaxı 
gələcəkdə Ermənistanın bir hissəsi kimi 
qəbul etdiyini” söyləyib;

– Ermənistanın Milli Təhlükəsizlik 
Xidmətinin direktoru Artur Vanetsyan 
işğal altında olan Xankəndi şəhərində 
keçirdiyi mətbuat konfransında deyib: 
“Məskunlaşdırma proqramı adlandır-
dığımız proqram mənim və hər kəsin 
nəzərində ölkəmizin təhlükəsizliyinin əsas 

təminatı olacaqdır. Çünki bu mövzunu 
həmişə sanki torpaqlar geri qaytarılacaq, 
danışıqlar aparılacaq, güzəştə gediləcək 
və s. kimi təhrif edən insanlar, çıxışlar və 
ifadələr var. Bu proqramın nəticəsi olaraq 
xalqımıza və dünyaya bir qarış torpaq-
dan imtina etmək niyyətində olmadığı-
mıza dair açıq bir mesaj göndərəcəyik; 
əksinə, soydaşlarımız o torpaqlarda 
məskunlaşmalı və ölkəmizi qurmalıdırlar”;

– Ermənistanın müdafiə naziri Davit 
Tonoyan Nyu-Yorkdakı erməni icması ilə 
görüşündə “sülh üçün ərazilər” yanaş-
masının tətbiq olunmayacağını bildirib. 
“Müdafiə naziri olaraq elan edirəm ki, sülh 
üçün ərazilər adlı bu format, tərəfimdən 
yeni ifadə ilə əvəzlənmişdir. Biz bunun 
əksini edirik - yeni ərazilər üçün yeni 
müharibə”,- deyə Tonoyan qeyd edib. O, 
həmçinin Ermənistan ordusunda hücum 
bölmələrinin sayını artıracağını bildirib; 

– pan-erməni oyunlarının başla-
nılması ərəfəsində Paşinyan “Artsax 
Ermənistandır, nöqtə”-deyə, bəyan edib;

– həyat yoldaşı hərbi forma geyinib, 
əlinə avtomat silahı alaraq, Qaraba-

ğa yollanıb. Daha sonra isə gülə-gülə 
Azərbaycan əsgərinin maketinə atəş 
açmaqla xalqımızı ələ salmağa, alçaltma-
ğa çalışıb; 

– Ermənistan beynəlxalq hüquqa 
zidd olaraq işğal altındakı torpaqları-
mızı xaricdən köçürdülən ermənilərlə 
məskunlaşdırmağa başlayıb;

– Düşmən sərhədlərimizə ardıcıl 
hücumlar edib, qarşımıza yeni alçaldıcı 
şərtlər qoyub...

Nikol Paşinyan tərəfindən 
Ermənistana rəhbərlik etdiyi dövrdə 
sadalananlarla bərabər, Sərsəng su an-
barının infrastrukturunun dəyişdirilməsinə 
yönələn layihə elan edilib. Ermənistanı 

Azərbaycanın işğal olunmuş əraziləri ilə 
birləşdirmək üçün üçüncü avtomobil yolu-
nun inşası qərara alınıb.  Ermənistan si-
lahlı qüvvələri tərəfindən Azərbaycanın iş-
ğal olunan ərazilərində “Silahlı Qüvvələrin 
genişləndirilməsi: düşmənin təcavüzünə 
qarşı mübarizə” adlı genişmiqyaslı hərbi 
təlimlər keçirilib. Azərbaycanın işğal 
olunan ərazilərində qanunsuz “parla-

ment” və “prezident” seçkiləri reallaşdı-
rılıb. Düşmən ölkənin ordusu tərəfindən 
Azərbaycan–Ermənistan beynəlxalq 
sərhədində, Tovuz bölgəsi istiqamətində 
respublikamızın mövqelərinə hücum edi-
lib. Bu zaman Azərbaycanın 12 hərbçisi 
və bir mülki şəxsi qətlə yetirilib.

Paşinyan indiki müharibənin 
gedişində də öz şərəfsiz, insanlığa sığ-
mayan əməllərindən əl çəkməyib:

– düşmən ordusu beynəlxalq qa-
nunlarla qadağan olunmuş silahlarla 
döyüş zonalarından çox uzaqda yerləşən 
şəhər və kəndlərimizin dinc sakinlərinə 
atəş açıb, çox sayda insan qətlə ye-
tirib. Məqsəd bu yolla Azərbaycanı 
Ermənistandakı mülki obyektlərə zərbə 
endirməyə təhrik etmək və beləliklə, Ru-
siyanı bu münaqişəyə qoşmaq olub;

– işğalçının terrora üstünlük 
verməsinin, dinc insanları hədəfə 
alması həm də Azərbaycan xalqı 
arasında vahimə yaratmaq, əhalinin 
müharibəyə etirazını formalaşdırmaq və 
əməliyyatların qarşısını bu yolla almaq 
məqsədi daşıyıb. Lakin bu bədnam 

niyyəti gerçəkləşdirmək mümkün 
 olmayıb.   

Bütün bunlar sorosçu baş nazirin nor-
mal ağıl, düşüncə kasadlığını, idarəetmə 
qabiliyyətsizliyini, faşist xislətini bir daha 
dünyaya göstərdi.  

Erməni həyasızlığı o həddə çatıb ki, 
şəhərlərə raket hücumları edir, ardınca 
“biz etməmişik” kimi absurd bəyanatlar 
verir. Məhz bu bəyanatlarını “isbat” etmək 

üçün “partlayışı suriyalıların törətməsi, 
yaxud Azərbaycanın bilərəkdən etməsi” 
kimi müxtəlif dezinformasiyalar yayır. 
Həmçinin Azərbaycanla bağlı “ərəb 
 muzdluları”, “Pakistan əsgərləri”, “Türkiyə 
xüsusi təyinatlıları”, F-16 qırıcıları, 
“Xankəndidə doğum evinin”, “Şuşada 
kilsənin” vurulması və digər feykləri yay-
maqda davam edir.

Ermənistanın Müdafiə Nazirliyinin 
rəsmi nümayəndəsi Artsrun Ovannisyan, 
nəhayət, oktyabrın 30-da Azərbaycanın 
mülki əhalisini hədəfə aldıqlarını 
təsdiqləyir və bu fikri ilə düşmən bir 
daha dünyaya meydan oxuduğunu, heç 
bir beynəlxalq hüquqdan çəkinmədiyini 
vurğulayır, eyni zamanda,  “Qarabağ 
ordusu”nun Azərbaycan şəhərlərinə 
zərbələr endirməyə tam hüququ var”, 
– deyə bildirir. Bu, həm də sentyabrın 
27-də başlanan hərbi əməliyyatlardan 
sonra Ermənistan tərəfindən 91 dinc 
vətəndaşımızın qətlə yetirildiyinin,  400-ə 
qədər insanın yaralandığının, minlərlə 
infrastruktur obyektinin yararsız vəziyyətə 
salındığının etirafıdır. 

Əslində, işğalçının belə vəhşiliyi 
onun xislətindən xəbər verir və bu cür 
faşist əməllərini 28 il bundan əvvəl 
Xocalıda da  törətmişdi. Ermənistanın 
keçmiş prezidenti Serj Sarkisyan da 
illər sonra britaniyalı jurnalist Tomas 
de Valla müsahibəsində “Xocalıdan 
əvvəl azərbaycanlılılar düşünürdülər ki, 
ermənilər mülki insanlara qarşı əl qaldıra 
bilməzlər. Amma biz bu stereotipi sındıra 
bildik” sözləri ilə bunu etiraf etmişdi.

Bəli, Ermənistanın Müdafiə Na-
zirliyinin rəsmi nümayəndəsi Artsrun 
Ovannisyanın açıqlaması növbəti dəfə 
təsdiqlədi ki, düşmən terror siyasətini, in-
sanlığa sığmayan vəhşiliyi 30 ildir dövlət 
səviyyəsində həyata keçirir.

Döyüş meydanında məğlub olan 
mənfur düşmən mülki vətəndaşlarımızı 
hədəfə götürməklə bərabər, təbiətə 
də əl qaldırır: qəsdən Şuşa meşələrini 
yandırmaqla Azərbaycanın işğal altın-
da saxladığı ərazilərində ekoloji terroru 
davam etdirir və bölgənin, ümumiyyətlə 
isə planetimizin ekoloji durumuna qar-
şısıalınmaz zərərlər vurmaqla yeni növ 
cinayətlərə əl atır.

Dövlətimizin başçısı çıxışlarında 
Azərbaycan Ordusunun güc-qüdrəti haq-
qında dəfələrlə münasibət bildirib. Silahlı 
Qüvvələrimizin istər sosial, istərsə də 
texniki cəhətdən möhkəmləndirilməsinin 
diqqət mərkəzində saxlanılmasını vur-
ğulayıb. Məhz bütün bunların nəticəsidir 
ki, sentyabrın 27-dən–Azərbaycanın 
əks-həmlə əməliyyatları ilə müharibəyə 
başladığı gündən ötən bir ay ərzində ordu-
muz möhtəşəm uğurlara imza atıb, döyüş 
meydanında öz üstünlüyünü sübut edib. 

Prezident İlham Əliyev Rusiyanın 
 “İnterfaks” agentliyinə müsahibəsində 
ötən bir ayı münaqişənin hərbi-
siyasi nizamlanması baxımından 
dəyərləndirərkən bildirib ki, işğal edilən 
ərazilərimizin xeyli hissəsi bu bir ay 
ərzində azad olunub. Ordumuz erməni 
tərəfinin təqribən 30 il ərzində işğal 
olunan torpaqlarda yaratdığı bir neçə 
müdafiə xəttini, mühəndis qurğularını 
şücaətlə dağıdıb, ərazilərimizin xeyli 
hissəsini azad edib. Bu isə Azərbaycan 
Ordusunun dünyada ən yaxşı döyüş 
qabiliyyətinə malik ordulardan biri 
hesab edilməsinin əbəs deyilmədiyini 
təsdiqləyib.

Dövlətimizin başçısı sözünə davam 
edərək deyib: “Ölkələrin hərbi poten-
sialının dəyərləndirilməsi ilə məşğul 
olan qurumların vaxtaşırı dərc etdiyi 
reytinqlərə əsasən, Azərbaycan Ordusu 
dünyanın aparıcı 50 ordusu sırasındadır. 
Həm peşəkarlıq, həm təlim, həm döyüş 
qabiliyyəti, ən başlıcası mənəvi döyüş 
ruhu, əlbəttə ki, Azərbaycan Ordusunun 
texniki təchizatı da çox cəhətdən bizim 
uğurumuza kömək edib. Biz Füzuli, 
Cəbrayıl, Zəngilan, Qubadlı şəhərlərini, 
Xocavənd rayonunun bir hissəsini azad 
etmişik. Azərbaycan Ordusunun uğurlu 
fəaliyyəti, uğurla irəliləməsi davam edir”.

Düşmən 30 il ərzində işğal altında 
saxladığı ərazilərdə, necə deyərlər, 
daşı daş üstdə qoymayıb. Əksinə, 

azərbaycanlıların evlərini dağıdaraq xara-
ba qoyub, təbii sərvətləri talayıb, bununla 
bərabər,  yaşayış məntəqələrində isteh-
kamlar qurub, beton laylarla örtülmüş 
səngərlər hazırlayıb. Bütün bu sədlər 
ordumuzun güc-qüdrəti ilə yarılaraq, 
düşmənin məhvini şərtləndirib. Prezident 
İlham Əliyev də müsahibələrində bir neçə 
dəfə bu mövzuya toxunaraq qeyd edib: 
“Vaxt keçəcək, bu döyüşlər haqqında 
kitablar yazılacaq, əsərlər yazılacaq. 
Doğrudan da, çox böyük peşəkarlıq, 
məharət, şücaət, fədakarlıq tələb edən 
döyüşlər idi. Çünki bu 30 il ərzində 
düşmən təmas xəttində o qədər möhkəm 
istehkam qurmuşdur ki, bəziləri hesab 
edirdi ki, Füzuli şəhərini işğaldan azad 
etmək mümkün deyil. Hətta ən tanınmış 
hərbi mütəxəssislər də belə fikirdə idi ki, 
Füzulini götürmək, onu işğaldan azad 
etmək üçün aylarla vaxt lazım olacaq, 
bu əməliyyat uğurla nəticələnəcək ya 
nəticələnməyəcək, hələ böyük sual 
altında idi. Ancaq müzəffər Azərbaycan 
Ordusu bu şərəfli missiyanın öhdəsindən 
gələ bildi və qısa müddət ərzində Füzuli 
rayonunun əksər kəndləri və Füzuli şəhəri 
düşmənin tapdağından azad edildi”.

Bəli, bu gün Azərbaycan Ordusu 
yalnız bir şəhər uğrunda yox, işğal altında 
qalan torpaqların hər bir qarışı uğrunda 
döyüşür. Ali Baş Komandan da “Mən heç 
vaxt Ordu qarşısında “bu tarixdə filan yeri 
alacaqsan” tapşırığı qoymamışam”, – 
deyə açıqlayıb.

Peşəkar hərbçi, ehtiyatda olan polkov-
nik Şair Ramaldanov qəzetimizə açıqla-
masında bildirib ki, düşmən 30 il ancaq 
müdafiə üçün istehkam qurmaqla məşğul 
olub: “İşğalçı 30 il müdafiədə elə-belə 
oturmayıb. Ötən müddətdə Ermənistan 
müdafiə ilə bağlı bütün tədbirləri görüb. 
Bütün müdafiə zolağında betondan, 
dəmirdən güclü müdafiə-istehkam işləri 
aparıb. Yəni düşmən 30 il ərzində ancaq 
müdafiə sistemi qurmaqla məşğul olub. 
Burada təəccüblü bir şey yoxdur. Çünki 
bilirdilər ki, Azərbaycan Ordusu gec-tez 
öz torpaqlarını işğaldan azad etmək üçün 
əks-hücum əməliyyatlarına başlayacaq. 
Azərbaycan da heç vaxt bu barədə möv-
qeyini gizlətməyib. 

Azərbaycan Silahlı Qüvvələri bu 
döyüşlərdə dünyanın ən güclü ordu-
ları sırasında olduğunu təsdiq etdi. 
Ordu bölmələrimiz harada olur-olsun, 
döyüşləri planı şəkildə apardı, xaotikliyə 
yol vermədi. Döyüş əməliyyatları haq-
qında Ali Baş Komandan müntəzəm 
məlumatlandırıldı. Əməliyyatların icra-
sı, məntəqələrin azad olunması planla 
şəkildə açıqlandı. 

Bu gün də Azərbaycan Ordusu qarşı-
sına qoyulan tapşırığı yüksək səviyyədə 
yerinə yetirməkdə davam edir…”.

Ali Baş Komandan, eyni zamanda, 
vurğulayıb ki, Azərbaycan münaqişənin 
nizamlanmasının hərbi mərhələdən 
siyasi mərhələyə keçməsini istəyir. “Lakin 
təəssüf ki, erməni tərəfi atəşkəs rejimini 
artıq üçüncü dəfə kobud şəkildə pozaraq, 
bizim azad etdiyimiz əraziləri yenidən 
işğal etməyə cəhd göstərərək qarşıdur-
manı davam etməyə doğru yönəldir. 
Buna görə sizin sualınıza bir daha cavab 
verirəm – hərbi-siyasi nizamlama yeganə 
mümkün yoldur. Biz istərdik ki, hərbi faza 
danışıqlar masası arxasında başa çatsın, 
Azərbaycan ərazilərinin bundan sonra da 
işğaldan azad olunması məsələləri həll 
edilsin”.

Vaqif BAYRAMOV, 
“Xalq qəzeti”

Ermənistan öz məğlubiyyətini, bizim isə qələbəmizi 
qəbul etməli, işğal etdiyi əraziləri boşaltmalıdır 

E rmənistanın xarici ölkələrdəki havadarları hər zaman olduğu 
kimi, bu gün də düşmənin Azərbaycana qarşı işğalçılıq 
siyasətini dəstəkləyir, respublikamız  haqqında məkrli 

yalanlar yayır, hətta azərbaycanlıları təcavüzkar kimi göstərməyə 
çalışırlar. Əlbəttə, bunun səbəbi dünya erməniliyinin və   islamofob 
dairələrin dünyada kifayət qədər güclü mövqelərə sahib olmaları ilə 
bağlıdır. Ancaq bugünkü dünyada, internet dövründə haqq-ədaləti 
pərdələmək, ağı qara kimi göstərmək o qədər də asan deyil. Çünki 
Azərbaycan haqq yolundadır. Həm beynəlxalq hüquq, həm tarixi 
ədalət baxımından ölkəmiz ədalətin tərəfindədir. Azərbaycan öz 
torpağının işğalçıdan geri alınması üçün vuruşur, mübarizə aparır. 
Əlbəttə, bu savaşın sona çatmasının bir yolu var: Erməni əsgəri 
Azərbaycan  torpaqlarından qeyd-şərtsiz çıxmalıdır. Yalnız bundan 
sonra bu münaqişəyə son qoyula bilər.  

Müharibəni dayandırmağın yeganə yolu... 

“Bu, ədalət məsələsidir, bu, milli qürur məsələsidir və bu, beynəlxalq 
hüquq məsələsidir. Beynəlxalq hüquq və bütün beynəlxalq ictimaiyyət 
Dağlıq Qarabağı Azərbaycanın ayrılmaz hissəsi kimi tanıyır. Biz ədaləti bərpa 
edirik və biz BMT Təhlükəsizlik Şurasının 27 il ərzində kağız üzərində qalan 
qətnamələrini icra edirik.”


